
Mae’r daflen hon yn ymwneud â phryd y dylid defnyddio proffylacsis gwrth-D cynenedigol rheolaidd i drin merched beichiog sy'n rhesws D negatif yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Mae wedi'i hysgrifennu ar gyfer merched beichiog sy'n RhD-negatif (gellir talfyrru rhesws D yn RhD) ond gall hefyd fod yn ddefnyddiol i'w teuluoedd neu unrhyw un sydd â diddordeb mewn sut gall bod yn RhD-negatif effeithio ar feichiogrwydd.

Nid yw'n disgrifio beichiogrwydd na'r triniaethau ar gyfer merched beichiog sy'n RhD-negatif yn fanwl - dylai eich bydwraig neu eich meddyg drafod y rhain gyda chi. Ceir rhai ffynonellau o wybodaeth a chymorth pellach ar dudalen 4.



	Beth mae NICE wedi'i ddweud?

Argymhellir proffylacsis gwrth-D cynenedigol rheolaidd yn opsiwn triniaeth ar gyfer pob merch sy'n feichiog sy'n RhD-negatif ac nad yw'n hysbys eu bod wedi'u 'sensiteiddio'. 

Pan wneir penderfyniad i roi proffylacsis gwrth-D cynenedigol rheolaidd, dylid defnyddio'r driniaeth â'r gost isaf. Dylai'r penderfyniad ystyried costau cael gafael ar y driniaeth a'i rhoi.


Merched beichiog sy'n RhD-negatif

Mae gan bobl sy'n RhD-bositif sylwedd a elwir yn antigen D ar wyneb celloedd coch eu gwaed, ond nid yw'r sylwedd hwn gan bobl sy'n RhD-negatif. Gall merch sy'n RhD-negatif ddisgwyl baban sy'n RhD-bositif os yw tad y baban yn RhD-bositif. Yn ystod beichiogrwydd, neu ar adeg esgor, gall ychydig o waed y baban fynd i mewn i lif gwaed y fam. Gall hyn achosi i'r fam gael ymateb heintrydd i'r antigen D - hynny yw, mae'n creu gwrthgyrff yn ei herbyn. Nid yw hyn fel arfer yn effeithio ar y beichiogrwydd presennol, ond bydd y ferch wedi'i 'sensiteiddio'. Mae hyn yn golygu, os bydd yn disgwyl baban RhD-bositif arall, y bydd ymateb heintrydd y fam yn gyflymach ac yn fwy pwerus. Gall y gwrthgorff a gynhyrchir gan y fam fynd ar draws y brych a glynu wrth yr antigen D ar gelloedd coch gwaed y baban. Gall hyn fod yn niweidiol i'r baban gan ei fod yn gallu arwain at gyflwr o'r enw afiechyd hemolytig y baban newydd-anedig, a all arwain at anemia a'r clefyd melyn.

Proffylacsis gwrth-D cynenedigol rheolaidd

Proffylacsis yw'r enw a roddir i driniaeth a ddefnyddir i atal rhywbeth rhag digwydd. Gall proffylacsis gwrth-D cynenedigol rheolaidd leihau'r risg i ferch RhD-negatif gael ei sensiteiddio, drwy atal ei hymateb heintrydd i'r antigen D yng ngwaed y baban. Rhoddir y driniaeth hon fel mater o drefn rhwng 28 a 34 wythnos o feichiogrwydd, mewn un neu ddau ddogn, i ferched beichiog sy'n RhD-negatif nad ydynt wedi'u sensiteiddio eto (gall prawf gwaed gadarnhau hyn). 

	Beth mae hyn yn ei olygu i mi?

Pan fydd NICE yn argymell triniaeth, rhaid i’r GIG sicrhau ei bod ar gael i’r bobl hynny y gallai eu helpu, fel arfer o fewn 3 mis i gyhoeddi’r canllawiau. Felly, os ydych yn feichiog ac yn RhD-negatif, dylech allu cael proffylacsis gwrth-D cynenedigol rheolaidd gan y GIG. Os bydd eich meddyg yn credu mai hwn yw'r opsiwn cywir i chi, dylech gael cynnig y math o driniaeth a gaiff ei ystyried i fod y driniaeth rataf.

Gweler www.nice.org.uk/aboutguidance os credwch eich bod yn gymwys i gael y driniaeth ond nad yw ar gael.




Rhagor o wybodaeth 

Gall y sefydliadau isod roi rhagor o wybodaeth a chymorth i ferched beichiog sy'n RhD-negatif. Nodwch nad yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn. 

· Y Gymdeithas Camesgor, 01924 200 799 www.miscarriageassociation.org.uk
· NCT (Ymddiriedolaeth Genedlaethol Geni Plant), 0300 33 00 772
www.nct.org.uk
· Sands, 020 7436 5881
www.uk-sands.org
Gall Galw Iechyd Cymru ar-lein (www.nhsdirect.wales.nhs.uk) fod yn fan cychwyn da i gael gwybod mwy. Efallai y gall eich Gwasanaeth Cyngor a Chysylltiadau Cleifion (PALS) lleol roi cyngor a chymorth pellach i chi. 

	NICE

Mae NICE yn llunio canllawiau (cyngor) i’r GIG ynglŷn ag atal, canfod a thrin gwahanol gyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried yr holl ymchwil ar yr afiechyd neu'r driniaeth, yn siarad â phobl yr effeithir arnynt ac yn ystyried y costau cysylltiedig. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut y mae’n gwneud penderfyniadau, ewch i www.nice.org.uk/aboutguidance
Mae’r daflen hon a fersiynau eraill o’r canllawiau a anelir at weithwyr gofal iechyd proffesiynol ar gael yn www.nice.org.uk/TA156
Rydym yn annog y GIG a sefydliadau'r sector gwirfoddol i ddefnyddio testun o'r daflen hon yn eu gwybodaeth eu hunain ar gyfer merched beichiog sy'n RhD-negatif.

Mae ‘canllawiau arfarnu technoleg’ NICE yn rhoi cyngor ar sut a phryd y dylid defnyddio cyffuriau a thriniaethau eraill yn y GIG.





Dyddiad cyhoeddi: Awst 2008


Deall canllawiau NICE


Gwybodaeth i bobl sy’n defnyddio gwasanaethau’r GIG





Efallai nad dyma fydd yr unig driniaeth ar gyfer merched beichiog sy'n RhD-negatif. Dylai eich tîm gofal iechyd siarad â chi ynghylch p'un a yw'n addas i chi a pha opsiynau triniaeth eraill sydd ar gael.

